
�� Ana diliində nəşr olunan ən uzunömürlü  mətbuat 

vasitəımiz – "Xalq qəzeti" fəaliyyətinin 97-ci  ilini də 
uğurla  başa vurur. Yəni sabah   qəzetimizin ad günü-
dür. Bu münasibətlə  yazdığım qeydləri görkəmli mətbuat 
tədqiqatçısı Qulam Məmmədlidən 1992-ci ilin aprelində  
"Dalğa" qəzeti üçün aldığım müsahibənin son abzası ilə 
başlamaq istəyirəm:

 "Geriyə baxsaq, görərik ki, 
mətbuat vasitələrimizin hamısı 
Azərbaycan üçün ictimai-si-
yasi baxımdan əlamətdar olan 
dövrlərdə ərsəyə gəliblər. Indi də 
həmin dövrlərdən biridir. Milli 
oyanışın, xalq azadlıq hərəkatının 
müəyyən nəticələri var.Yarım ildir 
ki, dövlət müstəqilliyimizi bərpa 
etmişik. Yəni xalqın həyatında 
mühüm dövrdür. Ona görə də 
yeni qəzetlərin yaranması, yeni 
fikirlərin səsləndirilməsi tamamilə 
təbiidir. Qəzet açın. Amma bilin 
ki, bu, çox məsuliyyətli işdir. İndi 
görürsənmi, gəlib məndən yüz il 
qabaqkı qəzetlər barədə soruşursan. 
Mən də o dövrlərin mətbuat tarixini 
öyrənmişəm, sənə danışıram. Bax, 
yüz ildən sonra da sizin qəzetləri 
kimsə tədqiq edəcək, kimlərsə 
maraqlanacaq və bu gün nə yazdığı-
nızı öyrənmək istəyəcəklər. Qərəzli, 
yalan, əsası olmayan, fitnə-fəsad 
məqsədli yazıları qələmə alanlar 
da,  onların qəzetə verilməsinə 
şərait yaradanlar da, özləri həyatda 
olmasalar belə, gələcək nəsillərin 
qarşısında cavab verəcəklər, qınaq 
ünvanına çevriləcəklər. Ona görə 
də haqqı danışın, ədaləti yazın, 
reallıqları əks etdirin ki, qəzetiniz 
xalqın tarixinə düşə bilsin. Qəzeti 
siz buraxsanız da, o, sizin yox, xal-
qındır. Bax, "Kommunist" qəzetini 

görürsən?  İndi o qəzeti yaradan in-
sanlar da, həmin partiya da,  demək 
olar ki, yoxdur. Amma o qəzet hələ 
yüz illər yaşayacaq. Bilirsən, niyə? 
Mən o qəzetin tarixini çox yaxşı 
öyrənmişəm. Nəinki hər nömrəsi, 
hətta, hər səhifəsi də xalqın 
həyatıdır, tarixidir. Orada bizim 
mədəniyyətimiz də, ədəbiyyatımız 
da, hətta əxlaqımız da vardır."

 Başqa bir məqam. 1973-cü ilin 
yazı idi. Qutqaşen  ( indiki Qəbələ)  
Rayon Partiya  Komitəsinin iclasın-
da birinci katib  Abdulla Bullayev 
bir komsomol fəalı kimi məndən 
soruşdu ki, hansı qəzetləri oxuyur-
san? Dedim: – "Qalibiyyət" (rayon 
qəzeti idi) , "Azərbaycan gəncləri", 
"Ədəbiyyat və incəsənət"  və "Kom-
munist". Katib maraqla baxdı və 
soruşdu ki, nə üçün tərsinə saydın? 
Onun fikrincə,  mən oxuduğum 
qəzetlərin siyahısına "Kommunist" 
qəzeti ilə başlamalıydım.  Cavab 
verdim ki, mənə əvvəlcə öz rayo-
numuz barədə yazılar verən qəzet 
lazımdır. Abdulla müəllimin səsi 
indiki kimi qulağımdadır: – Yadda 
saxla,  "Kommunist" qəzeti bizim 
ölkəmizin və xalqımızın həyatında 
elə bir rol oynayıb ki, onu heç 
bir qəzetlə müqayisə etmək və ya 
əvəzləmək mümkün olmayacaq.  
"Kommunist"in təkcə İkinci Dünya 
müharibəsi illərindəki fəaliyyəti 

bəs edər ki, sən bütün sıralamalarda 
onun adını birinci çəkəsən.

Həmin ifadəni yadımda saxladım 
və  çox sonralar bu qəzet haqqında  
Mirzə İbrahimov, Mikayıl Abdul-
layev, Arif Məlikov, Cavad Heyət 
və digər görkəmli insanlardan daha 
yüksək qiymətləndirmələr eşitdim. 
Amma heç zaman ağlıma gəlməzdi 
ki, bir zamanlar bu mötəbər  kol-

lektivin üzvü olacağam. İnanılası 
da deyildi. Çünki bu qəzetin redak-
torları sırasında Ruhulla Axundov, 
Həbib Cəbiyev, Ağababa Yusifzadə, 
Böyükağa Talıblı, Əli Vəliyev, Rza 
Quliyev, Xasay Vəzirov, İsrafil 
Nəzərov, Ağababa Rzayev, Rəşid 
Mahmudov, Cəmil Əlibəyov, Tofiq 
Rüstəmov  və bir çox görkəmli ziya-
lılar  olub,  Məmməd Səid Ordubadi, 
Tağı Şahbazi, Cəfər Cabbarlı, Seyid 
Hüseyn, Məmmədəli Sidqi, Süley-
man Məlikov, Şəmsəddin Abbasov, 
Xəlil İbrahimov, Zülfəli İbrahimov, 
Cəlil Xəlilov kimi təcrübəli qələm 
sahibləri bu qəzetdə əməkdaşlıq 
ediblər. Görkəmli fırça ustaları Əzim 
Əzimzadə və Hüseyn Əliyev uzun 
illər onun rəssamı olublar. Səməd 
Vurğun, Süleyman Rüstəm, Rəsul 
Rza, Məmməd Rahim, Əhməd Cəmil 
bir çox şeirlərini ilk dəfə "Xalq 
qəzeti"ndə dərc etdiriblər. Mirzə 
İbrahimov, Süleyman Rəhimov, Əvəz 
Sadıq qəzetin sifarişi ilə çoxlu oçerk 
və publisistik məqalə  yazıblar ...

Yuxarıdakı cümlələrin təkrarı 
kimi çıxmasın, qəzetimizin tarixçəsi 
ilə tanış olduqca adam elə bilir 
ki, bir mətbuat vasitəsini deyil, 
tarix salnaməsini vərəqləyirsən. 
Ölkənin ağır günlərində, xüsusən 
1941-45-ci illərdə qələmə alınmış 
yazıları həyəcansız oxumaq olmur.  

Bəşəriyyətin ümumi düşməninə 
nifrət yaradılması üçün yazılmış 
məqalələrin hər biri ayrılıqda bir 
ədəbi əsər təsiri bağışlayır. 1941-
1945-ci illər müharibəsi dövründə 
"Kommunist" qəzeti iki xətti əsas 
götürmüşdü: ön və arxa cəbhə 
xətlərinin paralel, həm də bir-biri 
ilə sıx bağlı işıqlandırılmasını. 
Müharibənin gedişinə, Azərbaycan 
döyüşçülərinin rəşadətlərinə dair, 
demək olar, hər nömrədə yazılar 
verilirdi.  Oxucular 416-cı, 77-ci, 

223-cü və digər Azərbaycan divizi-
yalarının uğurlu əməliyyatlarından 
müntəzəm xəbər tuturdular. 
Həmyerlilərimizin Qafqaz dağla-
rının ətəklərində, Stalinqradda və 
Leninqradda, Moskva ətrafındakı 
döyüşlərdə göstərdikləri igidliklər 
arxa cəbhədə çalışan əməkçiləri 
daha hünərlə işləməyə ruhlandı-
rırdı. Arxa cəbhədə elə adamlar 
vardı ki, yorulmaq nə olduğunu 
bilmir, cəbhəyə getmiş oğullarının 
əvəzində də işləyirdilər.

Azərbaycan Respublikasının 
həyatındakı  mühüm hadisələrdən 
birinə çevrilmiş 14 iyul 1969-cu 
il tarixli plenum bu qəzetin xal-
qımız üçün nə qədər əhəmiyyət 
kəsb etdiyini bir daha ortaya 
qoymuşdu. Belə ki, respublikanın 
1 nömrəli qəzetinin fəaliyyətinə 
həmişə yüksək qiymət vermiş 
ümummilli liderimiz Heydər Əliyev 
Azərbaycan Kommunist Partiya-
sı  Mərkəzi Komitəsinın birinci 
katibi seçildikdən sonra ictimaiyyət 
qarşısında ilk çıxışını bu nəşrin 50 
illik yubileyində etmişdi. Respubli-
kaya rəhbərlik etdiyi dövrdə məruzə 
və çıxışlarında dəfələrlə qəzetin 
fəaliyyətini yüksək dəyərləndirən 
ulu öndər  "Xalq qəzeti"nin 75 
illiyinə göndərdiyi məktubda 
yazırdı: "Respublikada qəzetçilik 
ənənələrinin formalaşmasında, 
jurnalistikamızın inkişafında "Xalq 
qəzeti"nin xidmətləri xüsusi qeyd 
olunmalıdır. Bugünkü çoxsəsli, 
rəngarəng Azərbaycan mətbuatının 
bir çox görkəmli nümayəndələri 
bu qəzetin yaradıcılıq məktəbini 
keçmişlər. Müstəqilliyimizin 
qazanılmasından sonra da "Xalq 
qəzeti" respublikamızın ictimai 
həyatında baş verən hadisələrə 
cəsarətlə müdaxilə etmiş, bir çox 

problemlərin aşkarlanmasında mü-
hüm rol oynamışdır".

O qədər də uzaq dövr olmadı-
ğına görə hamımız xatırlayırıq.  Bu 
qəzetin elə dövrləri olub ki, həftədə 
altı dəfə  və hər gün 500 mindən 
çox tirajla çıxıb. Bu, o deməkdir ki, 
hər bir Azərbaycan ailəsi onu oxuya 
bilib, onun haqq səsini eşidib, o 
istiqamətdə tərbiyələnib. Qəzetin 
mövzu rəngarəngliyi həmişə diqqəti 
cəlb edib. Qabaqcıl ictimai fikrin, 
milli tərəqqi ideyasının təbliğinə, 

xalqımızın azadlıq arzularına, milli 
şüurun, mədəniyyətin formalaşma-
sına böyük təsiri olan yazılar oxucu-
ları cəmiyyətdə baş verən hadisələrə 
açıq gözlə baxmağa sövq edib. 

50 ildən artıq bu redaksiyada 
çalışmış qocaman jurnalist Telman 
Heydərov yazırdı: "Xalq qəzeti" 
həmişə xalqa, ölkə ictimaiyyətinə 
arxalanıb. Onun ətrafında böyük 
fəhlə-kəndli müxbirlər ordusu 
olub. Hər gün bu qəzetə müxtəlif 
peşə sahiblərindən onlarca məktub 
gəlirdi. Redaksiyada hər bir 
məktub diqqətlə öyrənilir, onla-
rın bir çoxu qəzetdə dərc edilirdi. 
Qəzet, beləliklə, ictimaiyyətlə 
sıx əlaqə qururdu. Az bir vaxtda 
o, Azərbaycan zəhmətkeşlərinin 
sevimli qəzetinə çevrildi. Adamlar 
onun səhifələrində ölkə daxilində və 
beynəlxalq aləmdə baş verən ən son 
hadisələrlə tanış olur və bu, qəzetə 
marağı gündən-günə artırırdı".

Ötən əsrin səksəninci illərinin 
sonlarında bütün dünyada 
gedən ictimai-siyasi proseslər 
Azərbaycandan da yan keçmədi. 
Daha doğrusu, dünyanın müxtəlif 
ölkələrindəki ağalarına güvənən 
ermənilər Azərbaycana qarşı ərazi 
iddialarını açıq şəkildə ortaya 
qoydular və təklənmiş Azərbaycan 
çoxsaylı problemlərlə üz-üzə qaldı.  
Həmin illərdə qəzetin müxbiri 
Firudin Rəsulovun Qarabağdan 
( "Topxana harayı") məqaləsi, 
müxbirlər Elman Qədirovla Qüdrət 
Piriyevin Kremlin ikili standartla-
rına etiraz edən xalqımızın top-
laşdığı "Azadlıq" meydanından 
verdikləri gündəlik reportajlar, digər 
müxbirimiz Telman Əliyevin isə 
bilavasitə Moskvadan – SSRİ Xalq 
Deputatları Sovetinin qurultayının 
iclaslarından yazdığı materiallar 

"kommunist" sözündən bezmiş 
sadə azərbaycanlılarda "Kommu-
nist" qəzetinə qarşı inam və etimad 
yaradırdı. 

Biz bu qəzetdə gənc müstəqil 
dövlətimizin üç rəhbərinin öz vəzifə 
postunu qoyub qaçması, ölkəyə 
xilaskar kimi dəvət etdiyimiz liderə 
sui-qəsd təşkil edilməsi, Gəncədə 
qardaş qırğınına rəvac verilməsi  
barədə materiallar verəndə nə 
qədər təəssüflənmişdiksə, Böyük 
Qayıdış, Qurtuluş, ölkədə vətəndaş 
müharibəsinin qarşısının alınması, 
müstəqillik dövründə ilk Konsti-
tusiyanın qəbul edilməsi barədə 
yazanda bir o qədər fəxr və iftixar 
hissi yaşamışıq. Çox şükür ki, bizim 
sevincli yazılarımız təəssüf gətirən 
materiallardan qat-qat artıq olub. 
2003-cü ilin payızından sonra isə 
həmin sevinc və iftixarımız, demək 
olar ki, hər gün artıb.

Mən bu sətirlərin müəllifi 
kimi, böyük məmnunluq hissi ilə 
yaşayıram ki, Azərbaycanın BMT 
Təhlükəsizlik Şurasının qeyri-
daimi üzvü seçilməsi zamanı, 
ölkəmizin Avropa Şurası Nazirlər 

Komitəsinə sədrlik etdiyi dövrdə, 
respublikamızın kosmosa öz rabitə 
peykini çıxardığı anlarda  və 
ümumiyyətlə, Azərbaycanın adı 
ilə  bağlı olan istənilən uğurdan  
dərhal sonra  97 yaşlı qəzetimizin 
səhifələrində həmin nailiyyətləri  
vəsf edən yazılarım işıq üzü görüb. 
Biz "Xalq qəzeti" olaraq onunla 
da fəxr edirik ki, bu gün Rusiya 
Federasiyası, İran İslam Respub-
likası, Türkiyə Cümhuriyyəti kimi 
güclü region ölkələri gənc müstəqil 
Azərbaycan Respublikasının 
Prezidenti İlham Əliyevin region və 
dünya üçün əhəmiyyət kəsb edən 
siyasi təşəbbüslərini dəstəkləyir, 
Azərbaycanın iştirakı olmadan regi-
onda heç bir layihə reallaşdırılmır. 
Mətbuat təmsilçisi bundan artıq nə 
arzulaya bilər ki?

Müdriklik dövrünü yaşayan, 
milli tariximizin son yüz ilinin 
mükəmməl salnaməsini yaratmış   
qocaman qəzetimizin 97 yaşını 
təbrik edirik!

İttifaq MİRZƏBƏYLİ,  
"Xalq qəzeti"

“Xalq qəzeti”– 97

Milli tariximizin son yüz ilinin 
salnaməsini yaratmış qəzet

Naxçıvan istiqamətində Ermənistana 
məxsus pilotsuz uçuş aparatı vurulub

�� Naxçıvan Muxtar Respublikası istiqamətində 
Azərbaycanın hava məkanını pozmağa və hərbi mövqelər 
üzərində uçuşlar həyata keçirməyə cəhd göstərən 
Ermənistana məxsus pilotsuz uçuş aparatı vurulub.

Bu barədə Azərbaycan Müdafiə Nazirliyinin mətbuat xidməti 
açıqlama yayıb.

Açıqlamada bildirilir ki, aparat Əlahiddə Ümumqoşun  
Ordusu hava hücumundan müdafiə bölmələrinin döyüş 
növbətçiliyi aparan atəş vasitələri tərəfindən məhv edilib.

Türkiyə hərbi aviasiyası Suriyada 
PYD-YPG mövqelərin zərbə endirib

�� Türkiyə ordusu bu gün 
Suriyadakı kürd qruplaşması 
PYD-nin silahlı qanadı YPG-
nin Cerablus bölgəsinin Tile-
marne kəndindəki mövqelərini 
uzaqvuran top və hərbi 
təyyarələr vasitəsilə bombard-
man edib.

 APA-nın “Sputnik Türkiye” 
agentliyinə istinadən verdiyi məlumata 
görə, bunu YPG-nin daxil olduğu Suriya 
Demokratik Qüvvələrinin xarici əlaqələr 
üzrə nümayəndəsi Abdulaziz Yunus deyib. 

Türkiyə Silahlı Qüvvələri “Fır-
tına” topları və hərbi təyyarələr 
vasitəsilə Cerablusun 8 kilometr 
cənubunda yerləşən Tilemarne 
kəndinə zərbələr endirib. A. 
Yunus bombardman nəticəsində 
ölənlər və yaralananlar olduğunu 
bildirib.  

Xatırladaq ki, Türkiyə 
PYD və YPG-dən Fərat 
çayının qərb sahilindən geri 
çəkilməyi tələb edib. ABŞ da 
bu tələbi dəstəkləyib.

Kulevi neft terminalından 
1200-cü tanker yola salınıb

�� SOCAR-ın Gürcüstandakı aktivi olan  
Kulevi neft terminalı və limanı 1200-cü tankeri  
doldurub və yola salıb.

“APA-Economics”in Kulevi Qara dəniz terminalının 
saytına istinadən verdiyi məlumata görə, dünən liman 
1200-cü tankeri qəbul edib, yükləyib və yola salıb.

Xatırladaq ki, Kulevi neft terminalı və limanı 2008-ci 
ilin mayında istismara verilib. Bir ay sonra isə limana ilk 
tanker yan alıb.

Qeyd edək ki, Kulevi neft terminalı və limanı Gür-
cüstanın Xobi regionunda, Qara dəniz sahilində yerləşir. 
Terminalın 2006-cı ildə alınması və 2008-ci ildə tikintisinin 
başa çatdırılması, SOCAR-ın Gürcüstan ərazisindəki ən 
əhəmiyyətli investisiya yatırımlarından biridir. Kulevi neft 
terminalı və limanı neft və neft məhsullarının qəbulu, sax-
lanması və tankerlərə yüklənməsi üçün nəzərdə tutulub. Ter-
minal 2008-ci ilin may ayında istifadəyə verilib. Həmin ilin 
noyabr ayında isə İSO:9001, İSO:14001 və OHSAS:18001 
standartlarına uyğun olaraq sertifikasiyaya layiq görülüb. 
16 rezervuardan ibarət çən parkının ümumi tutum həcmi 
320 min kubmetrə bərabərdir. Dəniz limanı 40 min və 

100 min tonluq neft tankerlərini qəbul edə bilən yükləmə 
platformalarından ibarətdir ki, bunların da hər birində, eyni 
zamanda, uyğun həcmli neft tankerləri qəbul edilə və saatda  
8000–12000 kubmetr tezliyi ilə yüklənə bilər. 

KERRİ: ABŞ kürdlərin 
müstəqilliyini dəstəkləmir

�� Rəsmi Vaşinqton vahid Suriyanın tərəfdarı olaraq kürdlərə 
müstəqillik verilməsini dəstəkləmir.

 APA-nın TASS agentliyinə istinadən 
verdiyi xəbərə görə, bunu ABŞ dövlət 

katibi Con Kerri bəyan edib.
 “Biz vahid Suriya tərəfdarıyıq. 

Kürdlərin müstəqillik təşəbbüsünü 
dəstəkləmirik. Kürd qüvvələrinin bəzi 
nümayəndələri ilə işimiz məhdud əsasda 
aparılıb. Biz bunun Türkiyə üçün həssas 
məsələ olduğunu anlayırıq”,- deyə 
C.Kerri Cenevrədə Rusiya XİN rəhbəri 
Sergey Lavrovla keçirdiyi mətbuat konf-
ransında bildirib.

Sergey Lavrov, öz növbəsində, qeyd 
edib ki, kürdlər Suriya dövlətinin bir 
hissəsi olmalıdırlar. 

İsveçrənin Cenevrə şəhərində Rusiya 
xarici işlər naziri Sergey Lavrov və ABŞ 
dövlət katibi Con Kerri arasında görüş 
olub. Danışıqlar fasilələrlə 12 saatdan 
çox davam edib.  Danışıqların yekunla-
rına dair  Lavrov və Kerri birgə mətbuat 
konfransı keçiriblər.

Respublikada qəzetçilik ənənələrinin formalaşma-
sında, jurnalistikamızın inkişafında "Xalq qəzeti"nin 
xidmətləri xüsusi qeyd olunmalıdır. Bugünkü çoxsəsli, 
rəngarəng Azərbaycan mətbuatının bir çox görkəmli 
nümayəndələri bu qəzetin yaradıcılıq məktəbini keçmişlər. 
Müstəqilliyimizin qazanılmasından sonra da "Xalq qəzeti" 
respublikamızın ictimai həyatında baş verən hadisələrə 
cəsarətlə müdaxilə etmiş, bir çox problemlərin aşkarlanma-
sında mühüm rol oynamışdır.

Ulu öndər Heydər Əliyevin "Xalq qəzeti"nin 75 illiyi 
münasibətilə redaksiya kollektivinə göndərdiyi məktubdan. 


